Frágreiðing um gongdina í málinum, síðani formaðurin í landsstýrismálanevndini tann 9. september 2006 fekk skriv um fíggjarligt óreglusemi á maskinmeistaraskúlanum 
Sambært § 5 í starvsskipan nevndarinnar, tekur nevndin ikki mál til viðgerðar, tá ið málið snýr seg um, at ein útreiðsla er hildin, sum ikki lógaheimild er fyri. Kærur um slík mál verða send løgtingsgrannskoðarunum til víðari viðgerð. Vísandi til stk. 2 í somu grein fylgir landsstýrismálanevndin eini meginreglu, har mál, sum hava við viðurskiftini hjá tí einstaka borgaranum at gera, verða víst til Løgtingsins umboðsmann.

Við tilvísing til hesar ásetingar gjørdi landsstýrismálanevndin á fundi tann 30. oktober 2006 av ikki at taka málið hjá Páll I. Joensen til viðgerðar, men vísti spurninginum viðvíkjandi eins sømdum hjá starvsfólkum til eftirútbúgving og setanarviðurskiftunum annars hjá Páll I. Joensen á Vinnuháskúlanum til Løgtingsins umboðsmann, og vísti spurninginum, um útreiðslur til eftirútbúgving av lærarum á Maskinmeistaraskúlanum vóru hildnar uttan lógarheimild, til Landsgrannskoðanina til víðari viðgerð.
Eftir hetta fær landsstýrismálanevndin sendandi nøkur skjøl frá Páll I. Joensen, sum, Mentamálaráðið førir fram, eru feilútflýggjað. Landsstýrismálanevndin vendir sær í hesum sambandi til Mentamálaráðið í skrivi, dagfest 14. november 2006, har nevndin boðar frá, at hon væntar, at partarnir taka stig til at loysa hetta málið á rættan hátt. 

Landsstýrismálanevndin hevði sum kunnugt einki mál til viðgerðar, og vóru skjølini tí ikki viðkomandi fyri landsstýrismálanevndina.
Umboðsmaðurin gjørdi av ikki at taka spurningin viðvíkjandi eins sømdum hjá starvsfólkum til eftirútbúgving og setanarviðurskiftunum annars hjá Páll I. Joensen á Vinnuháskúlanum til viðgerðar, partvís grundað á, at freistin fyri at taka ein part av málinum til viðgerðar varð farin, og partvís tí at endalig avgerð ikki var tikin í málinum.
Landsgrannskoðanin svaraði nevndini í skrivi, dagfest 15. desember 2006, at hon samanumtikið heldur, at Maskinmeistaraskúlin hevur heimild, og eisini eina ávísa skyldu, til at brúka pening av síni játtan til neyðuga eftirútbúgving av lærarum. Landsgrannskoðanin upplýsir, at hon ikki hevur viðgjørt nakað ávíst persónsmál. Tað er tí sera ivasamt, um umrøddu skjølini hava havt týdning fyri viðgerðina av málinum hjá Landsgrannskoðanini.

Síðani hevur umboðsmaðurin staðfest, at Mentamálaráðið ikki kann nokta Páll I. Joensen at fáa innlit í umrøddu skjølini. Orsøkin til mistakið tykist vera skeiv lógartulking í Mentamálaráðnum av lógini um alment innlit, meðan einki bendir á, at landsstýrismaðurin tilvitað hevur krógvað skjølini fyri Løgtinginum. Niðurstøðan hevur ikki givið umboðsmanninum orsøk til at taka fyrra málið uppaftur.

